
1. Моҳият ва хусусияти сарварӣ
Дар сиёсатшиносӣ доир ба мафҳуми сарвар, пешво, доҳӣ, лидер, ки ин ҳама муродифи ҳамдигаранд, ақидаҳои гуногун вуҷуд доранд, агарчӣ дар вақтҳои охир истилоҳи «лидер» бештар вирди забонҳост. 
Лидер, ки лафзи англисист ва маънии пешбаранда, идоракунандаи шахсони дигарро дорад, аз он хотир бештар қобили истеъмол аст, ки гӯё маҳз ҳамин мафҳум, нақш, ҷо ва вазифаи онро аниқ инъикос менамояд. Синонимҳои ин калима дар забони тоҷикӣ бо мафҳумҳои пешво, доҳӣ сарвар маъмул буда, дар гуфтугӯҳои муқаррарӣ бештар калимаи сарвар ва ё роҳбарро истифода менамоянд. Аз ин мавқеъ сарвар касест, ки гурӯҳ ё синф, ё гурӯҳҳою синф ва дигар табақаҳои ҷамъиятро баҳри иҷрои амале ҳидоят намуда, ба онҳо роҳу равиш ва таҳлили ҳалли он амалро нишон дода, баҳри расидан ба ҳадафи ниҳоӣ онҳоро аз қафои хеш бурда метавонаду роҳбарӣ менамояд. Инҷо овардани порчаеро аз Таърихи Табарӣдар бораи ҳокимияти Манучеҳр Ал-Малик, ки ҳадафаш аз сарҳади давлаташ дур кардани лашкари туркҳо буд, меорем. Малик мегӯяд…. Худои азза ва ҷалла ба бузургии хеш ин мулк маро дод ва мо ӯро сипос дорем ва аз вай хоҳем, то моро бар яқин бидорад, то мо бидонем, ки ин ҳама аз вай аст ва бозгашт боз вай аст. Ва огоҳ бошед, ки Моликро бар сипоҳу раият ҳақ бувад ва раиятро низ бар Молик ҳақ бувад… Ва эшон Моликро чунонанд, чун пару думи мурғ. Ва мурғ бе пару дум ба кор наояд… Ва бидон, ки моликро эдун бояд, ки дар ӯ се хислат бувад: яке ростгӯӣ, ки дурӯғ нагӯяд ва дигаре босаховат бувад ва бахилӣ накунад ва сеюм хашм накунад, зеро ки халқ худ зердасти ӯянд… Ҳар тадбире, ки бикунед, ман онро бикунаму шумо он кунед. Ва маро аз ин мамлакат чизе нест чуз ном ва фармонбардорӣ, агар фарохӣ бувад ё ободонии ҷаҳон бо неъмати бисёр ё нархи арзон бувад. Шуморо баҳра беш аст андар он ки маро[footnoteRef:1].  [1:  Табарӣ, Абӯҷаъфар Муҳаммад ибни Ҷарир. Таърихи Табарӣ. Ҷилди 1. Душанбе: Нашриёт, 1992, саҳ. 210–211.] 

Читавре дидем Манучеҳри Малик ҳамчун сарвар дар изҳори барномааш худро бе халқ бе раияташ тасаввур карда наметавонад, чунки маҳз раият дар фаҳмиши вай қувваи асосист.
Алҳол дар сиёсатшиносии муосирдоир ба маҳфуми пешвои сиёсӣ таърифҳои зиёде вуҷуд дорад, аммо сетои он ҷолиби диққатанд:
1. Пешвои сиёсӣ - шахси муайянест, ки ба тамоми ҷомеа, ташкилоти сиёсӣ ва гурӯҳи калони иҷтимоӣ таъсир расонида одамонро дар атрофи хеш ғун карда метавонад.
1. Пешвои сиёсӣ – ин мақоми идоракунанда, мавқеи сиёсиест, ки бо қарори ҳукумронӣ вобаста буда, вазифаи роҳбарикунанда мебошад.
1. Пешвои сиёсӣ - ин нишонаи умумият, нусхаи рафтори гурӯҳи сиёсии қобилияти бо ёрии ҳокимият манфиати онҳоро амалисозанда мебошад.
Чун масъалаҳо дар ҳаёти ҷомеа хеле бисёр ва мураккабанд, дар ҳар марҳилаи мушаххаси ҳаёти ҷамъиятӣ одамон ба масъалаҳои нав ба наве дучор меоянд, ки пештар ба онҳо ошно набуданд, шахсе ё нафаре лозим меояд, то мушкилкушои ин гиреҳ бошад.
Ҷомеаи башарӣ бошад ҳамеша дар сари вақт чунин гиреҳкушоёнро ба майдон меорад. Бесабаб нест, ки аксари мутлақи сиёсатшиносон вобаста ба иҷрои нақш, яке «таъсир», дигаре «идоракунӣ», сеюмӣ «қабули қарор» ва бархе «навоварон»-ро ба унвони пешвоӣ пешниҳод месозанд.

2. Таълимоти сиёсии мутафаккирони форсу тоҷик доир ба сарвари сиёсӣ
Дар таълимоти Зардушт пешво бояд дорои чунин сифатҳо бошад: талаботи динро риоя кунад, ақли солим, ахлоқи накӯ, нерӯи бахшанда, муҳаббат ба раият, таъминкунандаи осоиштагии мардум, дастгирии доимии одамони кордон, ҷазо додан ба танбалон, муносибати хуб карда тавонистан ба роҳбарони дараҷаҳои гуногун, саховатмандӣ, огоҳ будан аз илмҳои дунявӣ бошад.
 Доир ба сифати пешвоён андешаи Форобӣ низ хеле ҷолиб буда, ӯ 12-сифатро барои пешвоӣ раво мебинад; камолоти ҷисмонӣ, борикбинию дурандешӣ ва зиракии табиӣ, ақл ва хотираи солиму мустаҳкам, бофаросат, хушбаён ва тозабаёни андешаҳо, маърифатнокӣ, камхӯрокӣ ва камнӯшӣ, муҳаббат ба ҳақиқат, нафрат ба дурӯғу дурӯғгӯён, расанда ба қадри шарафу номус, нияти нек ва ҳимматбаландӣ, нафрат ба чизу молу пул ва ҳар гуна унсурҳои ҳаётӣ, адолатнокӣ, нафрат ба беадолатию золимӣ, қайсарӣ дар зарурият,  боқатъият рафтор кардан, ҷасур будан. Форобӣ, шарти ба саодатрасии халқро дар интихоби сарвари ба талабот ҷавобгӯ мебинад.
      Аслан сарвар бояд воқеъан таҷассумгари таъсиррасонӣ, идоракунӣ, қарорқабулнамоӣ ва навоварӣ буда, ин сифатҳо ӯро аз дигар шахсон фарқ кунонад.
Роҳбари сиёсӣ чун шахси бо эътибори ин ё он гурӯҳ, ташкилоти сиёсӣ набуда аз номи халқ ба ҳайси мутаҳидкунандаи одамон, ҳимоятгари манфиати онҳо, ташаббускори навсозии ҳаёти ҷомеа ва ташкилотчии фаъолияти одамон баромад намояд, зеро рисолати сарвар, пеш аз ҳама аз ҳамин иборат аст. 

3. Назарияҳо доир ба пайдоиши сарварон
Доир ба пайдоиши пешвоҳо назарияҳои гуногун вуҷуд дорад, ки маъмултаринашон инҳоянд.
а) Назарияи хусусияти пешво. Пешво касе мешавад, ки дорои хусусиятҳои махсус (меҳнатдӯстӣ, боҷасоратӣ, навовар, ташкилотчӣ ва рӯҳи эҷодкорӣ) бошад.
б) Назарияи вазъият. Сифатҳои пешвоӣ нисбианд ва барои ҳар кас вазъияти муайяне бояд мусоидат намояд, вай лаҳза (фурсат)-ро дуруст ба ҳисоб гирифта тавонад ва тибки он амал намояд.
в) Назарияи рикобдорони шоҳсозанда. Мустақилан сарвар намешаванд. Пешвои муносибу заруриро ҷустуҷӯ карда ёфта, дар курсии мансаб мешинонанд.
г) Назарияи равонӣ. Аз рӯи назарияи Фрейд инсонро машғулияти бешууронаи шавқу ҳавас идора месозад. Одамоне ҳастанд, ки ҳамин ҳавасро пахш месозанд. Чунин навъҳои сарварон дар сиёсат вомехӯранд, ки:  
1. Аз рӯи тарзи тасдиқи пешвоӣ дар гурӯҳ ё ташкилот, лидерҳо ду хеланд: а) расмӣ; б) ғайрирасмӣ.
2. Аз рӯи тарзи қонуният се хеланд: а) аньанавӣ; б) ошкоро – ратсионалӣ; в) харизматикӣ.
3. Аз рӯи услуби роҳбарӣ ва идоракунӣ: а) авторитарӣ: б) либералӣ; в) демократӣ.
4. Аз таъиноташ: а) пешво – парчамбардор; б) пешво – хизматгор; в) пешво- савдогар; г) пешво- сӯхторхомӯшкунак.
5. Аз рӯи услуби рафтори равонӣ: а) параноидӣ – девонаавзо; 
б) намоишгар; в) импулсивӣ; г) депресивӣ, шизоидӣ.
Тавсифи ин гуна пешвоёнро сиёсатшинос Л. М. Куликов чунин нишон додааст: 
ПЕШВОИ НАМОИШКОР (артист)- худнамоишдиҳиро дӯст медорад, худхоҳӣ, ташнаи дар маркази диққати дигарон будан, аз таъриф зуд аз худ меравад, танқидро тоқат надорад, мардумро аз қафои хеш бурда тавонад ҳам, қобилияти кори саркардаашро то охир расонидан надорад. (Александр Керенский 1881-1970.Тротский 1879-1940).
ПЕШВОИ АЪЛОХОН (импулсивӣ)-вай новобаста ба имкониятҳо кӯшиш мекунад, ки ҳама корро ба дараҷаи аъло иҷро кунад, бағоят пухтакор, ба меъёрҳо вобаста ва ҳангоми амал сабуку нарм нест, карахт буда, аз принсипҳо ба душворӣ мегузарад: (Брежнев Л.И.).
ПЕШВОИ ЭҲТИЁТКОР (депресивӣ)- соҳибихтиёр нест ва қобилияти пешравӣ надорад, барои ҳамин ба онҳое, ки сиёсат ронда метавонанд, ҳамроҳ мешаванд. Вай аксаран аз ҳаёт қафо монда, рӯҳафтода мешавад.  (Николаи 1(1868-1918).
ПЕШВОИ ДАРХУДРАФТА (шизоидӣ)-вай ҳамчун мушоҳидакори бегона танҳо худро ба эътибор гирифта, эҳтиёткорона ҳама чизро дақиқ месанҷад, то хато накунад (Ленин).
Симо ва сифати сарвар аз қадимулайём диққати аҳли фарҳангро ба худ ҷалб карда, ҳар кадом мутафаккир вобаста ба талаботи замон ва шароитҳои таърихӣ пешворо ба таври худ дидан мехостанд.
Қариб ҳама бузургони фарҳангӣ аз Конфутсий, Буддо, Зардушт, Геродоту Плутарх то қарни бист дар ин боб изҳори ақида кардаанд. Шахсияти сардор дорои чунин сифатҳои воло бошад. Подшоҳ бояд ҳоҷатбарори мардум, фурӯтан, ботамкин, қавиирода, ҳушёр, парҳезкор, ва бофаросат бошад. Ба таълимоти Форобӣ такя намуда, чунин вазифаҳои пешвои сиёсиро нишон додан мумкин аст.	
-	барномавӣ - манфиатҳои гурӯҳҳои иҷтимоӣ, ҳадафҳои иҷтимоию фаолияти сиёсӣ, ошкор намудани роххои   амалисозии манфиатҳо ва бадастории ҳадафҳоро муайян менамояд;
-	идоракунӣ - коркард ва қабули қарорҳои сиёсӣ;
-	сафарбарномаӣ - сафарбаркунии халқ баҳри ба дастории ҳадафҳо, тақсими нақшаҳои иҷтимоӣ дар ҷамъият;
· баҳаморӣ(интегратсия) - таъмини томияти арзӣ ва ягонагии халқ;
· муоширатӣ - ташкили робитаи ҳокимият ва халқ, боваркунонии мардум ба дуруст будани қарорҳои қабулшуда:
· конунӣ будан - таъмини дастгирии ҳокимият дар асоси обрую эътибори шахсӣ.
Аз хулосаҳои боло аён гашт, ки сарвари давлат бояд ҳақиқатпараст, боадолат, боинсоф, бо меҳру шафқат, дурандеш, оқилу донишманд, қавиирода, ғамхори мардум буда, мардумро баҳри пешрафти устувории ҷамъият муташаккил гардонида тавонад. Ба нооромию беадолатӣ роҳ надиҳад. 

1. Шароитҳои ташаккули зубдагони сиёсӣ
Ба ҳеҷ кас пӯшида нест, ки аз рӯзе, ки инсоният худро ҳамчун вуҷуди соҳибақлу соҳибзавқ шинохтааст, ҷомеаи вай ба ду гурӯҳи одамон ҷудо шудаанд. Ба гурӯҳи аввал- ашхоси алоҳидаи чусту чолок ва ҳунарманду доно ва ба гурӯҳи дигар- одамони миёназавқи ҳунар мансуб буданд. Аз ҳамон давр сар карда, шахсони бозавқу ҳунар, чусту чолок дар байни аксарияти мутлақи аҳолӣ соҳибикром буда, оммаҳо нисбаташон ҳар гуна хусусиятҳои фавқулоддаро молик медонистанд.
Ҳамин табақаи ками аҳолӣ оҳиста-оҳиста дар байни халқ обрӯю эътибори хоса пайдо намуда, гурӯҳи иҷтимоии махсуси одамонро ташкил намуд. Баъдан, ҳамин гурӯҳ- пешвоён ва дигар ашхоси дар ҳаёти ҷамъиятиву иқтисодӣ ва фарҳангию сиёсии ҷомеа нақши бештар мебозидагӣ мавқеи худро устувору ангуштнамо намуд. Бо мурури замон ва инкишофи ақлу заковати инсонин гурӯҳи кам ба ин ё он навъ аксари аҳолиро бо роҳу равиши маданӣ-ахлоқӣ ҳидоят мекардагӣ шуда, маҳз ҳамин гурӯҳ сабабгори тақсимоти меҳнат дар ҷамъият, хусусияти махсус пайдо намудани меҳнати ҷисмонию фикрӣ гардид.
Минбаъд, аз рӯи эҳтиёҷи инкишофи ҷамъият ва вобаста ба соҳаҳои гуногуни ҳаёти ҷамъиятӣ аз дохили соҳибақлону соҳибзавқони соҳаҳои мухталифи зиндагӣ одамони боз камтаре дорои сифатҳои болотару волотар ташаккул ёфта, аз тарафи на танҳо доираи одамони ба як навъи фаъолият сару кор дошта, балки аз ҷониби дигар табақаю гурӯҳҳо эътироф мекардагӣ шудаанд.
Ҷамъият ба гурӯҳи ҳокимон ва тобеон тақсим гардид. Дар навбати худ, аз ҳисоби аҳли заҳмати дараҷаҳои гуногун шахсони алоҳида бо ягон хусусияти зеҳнию равонӣ, фарҳангию ҷисмонӣ соҳибафзалият дидадоро гашта, дигаронро ба сӯи худ мекашанд ва боиси эътирофи умум мегарданд. Дигар хел карда гӯем, дар ҷомеа зарурияти ҳалли масъалаҳои мушаххас ба ҳайси селексионер баромад намуда, соҳибақлони бозаковату бофарҳанг, ҷусту чолок ва далеру шуҷоъро аз байни омма ҷудо месозад, ки баъдтар онҳо зубдагонро ташкил медиҳанд. Зубдагон бошанд, дар ҳама соҳаҳои ҳаёти ҷамъиятӣ ва ҳатто олами ҷино пайдо шуда, боиси эътирофи атрофиёнашон мегарданд. Аз ин ҷиҳат, метавон гуфт, ки дар соҳаҳои гуногуни фаъолият: иқтисодӣ, сиёсӣ, илмӣ, техникӣ, фарҳангӣ, ҳарбӣ, адабӣ ва ҳатто мафиёзӣ як зумра ашхосеро дидан мумкин аст, ки дар доираи хеш обрӯю эътибори мутлақ дошта, бо ин ё он навъ сухани онҳо барои дигарон ҳамчун раҳнамо хизмат менамоянд. Ҳоло дар байни сиёсатшиносон андешае вуҷуд дорад, ки гӯё ҳокимияти сиёсиро гурӯҳи махсуси одамоне, ки ба ин кор доимо машғуланд, идора менамоянд. Воқеияти имрӯза ба ин нуқтаи назар мувофиқ нест, чунки ба мақомоти роҳбарикунандаи сиёсӣ ашхосе ҷалб карда мешавад, ки ҳаргиз умеди воридшавӣ ба остонаи сиёсатро надошт ва то лаҳзаи дар ҳокимияти сиёсӣ вазифа гирифтанаш на мақолаи илмии сиёсие навиштааст ва на дар ҷаласаҳо баромади сиёсӣ кардааст. Гузашта аз ин, худи шуғли то соҳибмансаб гаштанаш ба сиёсат ягон робитае надошт.

1. Навъҳои зубдагони сиёсӣ ва вазифаҳои зубдагони сиёсӣ 
Вобаста ба таркиби иҷтимоии ҷамъият зубдагон гуногун мешаванд. Алҳол зубдагонро ба зубдагони маънавӣ, иқтисодӣ ҳарбӣ, зеҳнӣ ва тиҷоратӣ ҷудо менамоянд, ки дар байни онҳо зубдагони сиёсӣ нақши хоса доранд, чунки онҳо хосияти сиёсати ҷомеаро дар дасти худ гирд оварда, стратегияи ҳалли масъалаҳои муҳимро қабул намуда, ҷомеаро идора менамоянд. Аз он ки зубдагони сиёсӣ ҷомеаро чи гуна идора мекунанд ва чӣ гуна қарори сратегӣ қабул менамоянд, аз натиҷаи фаъолияти дигар зубдагон вобастааст. Зубдагон дар ҷомеа кушода ва пӯшида мешаванд. Дар зубдагони пӯшида барои гурӯҳҳои дигари иҷтимоӣ роҳ нест. Ба хотир биоред! Ҳанӯз дар замони Сосониён, ҳангоме, ки Доро барои ҷанг аз мардум ёрии моддӣ талабид ва музадӯзе он миқдор маблағро ба ӯҳда гирифту дар ивазаш писарашро дар мактаб барои хондан роҳ диҳанд хост, Доро розӣ нашуд ва гуфт: Чӣ тавр мешавад, ки писари музадӯзе дар мактаб ҳамроҳи писари ман хонда, соҳибмаълумот гашта, дар маҷлисгоҳ баробари фарзанди ман менишинад. Чи тавре ки мебинем, ҳатто дар замони Сосониён доштани маълумоту дониш шарти асосии ташакулёбии зубдагон будааст. Аммо зубдагони кушода бошанд, онҳо аз дохили дигар гурӯҳҳои иҷтимоӣ ба камол мерасанд.
Алҳол дар сиёсатшиносии муосир чунин типҳои зубдагонро ҷудо кардаанд: а) маънавӣ; б) иқтисодӣ; в) ҳарбӣ; г) зеҳнӣ; д) тиҷоратӣ; е) сиёсӣ.
Ба ҳама равшан аст, ки раванди ташаккули зубдагон вобаста ба системаи сиёсию сохтори он, вазъият ва сатҳи маърифатнокии қувваҳои истеҳсолии ҷамъият, тарзи фаъолияти сохтори сиёсӣ ва вазъияти умумии сиёсӣ сурат мегирад. Масалан, ҳангоми инқилобҳои иҷтимоӣ, агар зарурати бо роҳи зӯрӣ сарнагун сохтани режими дар сари қудратбуда ба миён ояд, он гоҳ аз байни қувваҳои мубориз пешвоёни инқилобӣ ба майдон омада, бо роҳи худнишондиҳӣ (афзалият) дар набардҳои сиёсӣ аз ҳамсафони дигари хеш намоёнтар мегарданд. Дар ин набардҳо аз ҳар ду гурӯҳ обрӯмандон ба майдон меоянд, аммо як гурӯҳ ба сари қудрат омада, ҳоким мегарданд ва гурӯҳи дигар ҳарчанд ки дар идора кардани ҳокимияти сиёсӣ ширкат накунад ҳам, вале вай зубдаи ҳамон гурӯҳи иҷтимоии худ боқӣ мемонад. 
Гузашта аз ин, зубдагон гурӯҳи одамоненанд, ки новобаста аз мансубияти синфию сиёсӣ шахсони хеле бомаърифат, маданӣ, ташкилотчӣ ва намунаи ибрати дигаронанд.
Аз ин нуқтаи назар, ақидаи Парето (1848-1923), ки зубдагонро ба онҳое, ки дар идора кардани ҳокимияти сиёсӣ ширкат доранд ва ширкат надоштагон ҷудо намудааст, дурусттар аст. Таҷриба нишон медиҳад, ки аксари шахсони соҳибмаърифату ташкилотчӣ, кордону покизасиришти дар байни мардум эътибори баланддошта, барои ҳокимият талош намекунанд. Ин зумра аз рӯи назофат ва фурӯтанӣ мехоҳанд, ки дигарон онҳоро барои идора кардани ҳокимият пешбарӣ намоянд. Гузашта аз ин, дар ҷамъияте, ки дар он волоияти қонун меъёри ҳаёти солими сиёсии тамоми ҷомеа нагаштааст, ташаккули зубдагон, хусусан, зубдагони сиёсию иқтисодӣ, фарҳангӣ, ҳарбии дорои ақлу заковати фавқулодда, сатҳи олӣ имконнопазир буда, бо фаъолияташон, ҳарчанд ки мехоҳанд, бо андозаи зарурӣ ба пешрафти ҷамъият мусоидат карда наметавонанд. Дар чунин вазъият зубдагон бештар пӯшида буда, бо ҳам хеле зич вобастагӣ доранд. Онҳо он қадар иттиҳоди мустаҳкамеро байни хеш барпо месозанд, ки «бегона»-ро он ҷо роҳ нест. Ин гурӯҳ ҷавҳари ҳокимиятро ташкил намуда, барои худ имтиёзи бештаре, бе он ки ба он омма розӣ бошанд, ё не, дода, кӯшиш ба харҷ медиҳанд, ки сиёсатро ба манфиати худ тобеъ кунанд. 

5.1. Вазифаҳои   зубдагони сиёсӣ
Зубдагони сиёсӣ бо кадом роҳ ва дар кадом шароите ташаккул наёфта бошанд, дар ҷомеа дорои вазифаҳои муайян буда, пешрафту инкишофи ҷамъият, барқароршавии режими сиёсӣ аз бисёр ҷиҳат ба онҳо алоқаманд аст. Вазифаҳои онҳо чунинанд: стратегӣ, коммуникативӣ, ташкилотчигӣ ва ҳамгироӣ.
Дар байни ин вазифаҳо вазифаи кор карда баромадани тактика ва стратегияи инкишофи ҷамъият, муайянсозии барномаи амалҳои сиёсӣ, кор кардани ғояҳои нави пешқадами ба талаботи ҷамъият ҷавобгӯ, ба амалбарории истеҳсолоти таъминкунандаи тараққиёти иқтисодӣ ва босуботии сиёсӣ асосиаанд. Вазифаҳои стратегии зубдагон танҳо дар дараҷаи олӣ аъзои парламент, аъзои шӯрои вазирон, эксперт ва маслиҳатчиён (мушовирон), ёварони Президент ва мутахассисони баландихтисоси соҳаи гуногун, муассисаҳои илмӣ-тадқиқотӣ ва ғайра амалӣ мегарданд.
Барои дар амал тадбиқсозии старатегия тайёрии олии касбӣ ва дониши чуқури назариявӣ доштани зубдагони сиёсӣ зарур аст.
Таҷрибаи давлатҳои тозаистиқлол гувоҳӣ он аст, ки дар ҷумҳуриҳое, ки сиёсатдорони касбии собиқадор, экспертҳо, кормандони босалоҳияти иқтисодиро ба идора кардани ҳокимият ҷалб намудаанд, ҷамъият он ҷо ба мушкилиҳои камтари сиёсию иқтисодӣ гирифтор шудааст.
Зубдагони бозаковату фарҳанги баланди сиёсидошта имкон доранд, ки на танҳо ҷомеаро аз бесарусомонӣ, бесубботӣ раҳонанд, балки онро ба маҷрои устувори инкишофи иқтисодӣ дароранд.  Ин ҳама ба он вобаста аст, ки роҳи пешгирифтаи пешвои зубдагони сиёсӣ то кадом андоза асоснок ва илмист. Масалан, дар Россия “ваучеризация (1992-1994)”, 500 рӯзи аз бӯҳрони иқтисодӣ баромадан боиси пешрафти ислоҳот нагашт. На зубдагони сиёсӣ, на иқтисодию ҳарбӣ шояд майли пешбурди ҷамъиятро надоштанд. Шояд, инҷо андешаи Макиавелли дуруст бошад, ки қувваи бузурги ҳаракатдиҳандаи одамон ин талош барои афзун намудани моликияташон бошад. Вай менависад: «Одамон марги падарашонро мебахшанду аз даст додани моликияташонро не». 
Вазифаи дигари зубдагони сиёсӣ робитавӣ (коммуникативӣ) буда, вай бояд дар барномаҳои сиёсӣ амалинамоии манфиатҳои гуногуни гурӯҳҳои сиёсӣ, ҳизбӣ, касбӣ, минтақавӣ ва дигар табақаҳои иҷтимоии ҷамъиятро босамар инъикос намояд. Вай бояд маҳорати аниқ қайд намудани дигаргуниҳои дар афкори мардум бавуҷудомада, хусусияти кайфияти гурӯҳҳои иҷтимоиро муайян карда тавонистан дошта бошад. Дар ҷодаи барқарорсозии робитаи зубдагон бо аҳолӣ нақши воситаҳои ахбори умум ва ташкилоти муттасадӣ муҳим буда, аз сифати он ахборот чигунагии муносибати байни зубдагони сиёсӣ ва оммаҳо вобастааст.
Вазифаи дигари элитаи сиёсӣ ташкилотчигӣ аст, зеро оммаи пароканда дар ҳеҷ ҷомеа боиси пешрафти ҳаёт нагаштааст.
Ҷомеа ҳамеша ба сарварони оқилу ташкилотчӣ эҳтиёҷ дорад. Бахусус, шахсоне, ки дар заминаи манфиатҳои умумимиллӣ барномаҳояшонро таҳия месозанду баҳри шарафу номуси халқу миллат оммаро ба ҳам муттаҳид месозанд, дар ҳаёти ҷамъиятӣ нақши бузург мебозанд. Зубдагони ташкилотчӣ агар соҳибмаърифату соҳибфарҳанг бошанд, оммаро ба қувваи бузурги эҷодкор табдил медиҳанд. Ташкили дурусти фаъолияти омма дар ҳалли масъалаҳои муҳими ҳаёти ҷамъиятӣ ба як қатор чорабиниҳо, аз ҷумла: 
- қонунгузорӣ - (қабули қарор ва қонунҳо аз ҷониби парламент, президент, ҳукумат);
- сафарбаркунӣ - (шаклҳои гуногуни таъсиррасонӣ ба шуури ҷамъият, ташаккули кайфият):
- танзимгарӣ - (тақсим ва аз нав тақсимкунии захираҳои моддӣ, молиявӣ ва инсонӣ);
- мутобиқаткунӣ – (амалҳои марказию минтақавӣ);
- назораткунӣ вобаста аст.
Вазифаи якҷоякунӣ (интеграция). Ин вазифа дар системаи вазифаҳои зубдагони сиёсии даъвои ҳокимиятдошта басо муҳим буда, устувории пояҳои сиёсию иқтисодӣ, илмию фарҳангии ҷамъият, роҳ надодан ба зиддият ва низоъҳо ба онҳо вобастаанд. Бахусус, муҳайё намудани шароити устувори баробарии қувваҳои сиёсӣ, ба ҳисобгирии манфиати ҳама қувваҳои сиёсию минтақавӣ дар ҳама сатҳ вазифаи аввалиндараҷаи зубдагони сиёсӣ аст. Агар зубдагони мақоми аввалдошта дар атрофи хеш зубданамояндагони ҳама ноҳия ва минтақаҳоро гирд наоранд, ҷомеаро ба сӯи тараққиёт бурда наметавонанд. Аз ин рӯ, самаранокии фаъолияти якҷоясозӣ, пеш аз ҳама ба он вобаста аст, ки то чӣ андоза бори вазнини масъулияти ҷамъият дар байни зубдагони минтақаҳои гуногун тақсим карда шудаасту муносибати эшон бо ҳамдигар чигунаанд. Дар навбати худ, зубдагони ҳукмрон бояд хуб дарк кунанд, ки танҳо худ не, балки ҳама зубдагон дар паи муттаҳидсозии оммабошанду манфиатҳои гурӯҳиашонро аз манфиати онҳо болотару авлотар надонанд. Дар ҳолати дигар, зубдагон ба маризи худпарастӣ ва омма ба маризи маҳалгароию нобоварӣ ба ҳокимияти сиёсӣ гирифтор мегарданд.

1. Назария ва омилҳои ташаккули зубдагони сиёсӣ
Дар сиёсатшиносии муосир ҳама назарияҳо бо ин ё он навъ аз назарияи Макиавеллии элита сарчашма гирифтаанд. Омӯзиши адабиёти сиёсӣ чунин назарияҳоро баррасӣ мекунанд: назарияи арзишӣ, назарияи элитизми демократӣ, назарияи плюралистии элита, назарияи леволибералӣ, назарияи партократии элита. 
Назарияи Макиавеллигии элита дорои чунин хусусиятҳост: 
-хусусияти элитарӣ доштани ҳар кадом ҷамъият; 
-хусусияти хоси элита; 
-муташаккилии доимии элитаи сиёсӣ; 
-қонунӣ будани элита; 
-устувории сохтори дохилии элита; 
-ҳар сари чанд вақт ҳангоми мубориза иваз намудани элита.
Назарияи меритократии Д. Белл ва Алмонд. Аз рӯи ин назария зубда (элита) қисми муҳими ҷамъиятест, ки дорои сифатҳои барҷаста, қобилияти воло ва дар соҳаҳои муҳими фаъолият нишондиҳандаи азимро дорост;
  -элита аз он ҷиҳат дар ҷомеа мавқеи ҳукумронӣ дорад, ки аз дигарон ташаббускортару сермаҳсултар аст. Оммаҳо - на мотор, балки танҳо чархи таъриханд, ки қарорҳои қабулнамудаи зубдагони сиёсиро дар ҳаёт тадбиқ менамоянд;
-элита натанҳо натиҷаи мубориза баҳри ҳокимият, балки натиҷаи интохоби табиии беҳтаринҳо аз ҷониби ҷамъият аст;
-элита ба баробарии имкониятҳо вобаста аст, на ба баробари натиҷа ва мақоми иҷтимоӣ;
     -элита натиҷаи нобаробарии қобилияти фардҳост.
Назарияи плюралистии элита (О. Штаммер, Д. Тисмон, С.Келлер) дорои чунин хусусиятҳост: элитаҳои зиёд вуҷуд дорад; элитаҳо назоратшавандаанд; элитаҳо ҳамеша байни худ рақобат доранд; сохтори дохилӣ устувор нест.
Дар назарияи чапи либералӣ: танқиди сохтори элитарии ҷомеа; маънидодкунии таркиби вазифагии пайдоиши элита; фарқи ҷиддии элита аз омма; ҳайати мураккаби элита хусусиятҳои асосианд.
Назарияи партократии элита нисбат ба назарияҳои дигар дорои чунин хусусиятҳост: элита хусусияти глобалӣ дорад; миқёсан идоракунии сиёсии ҷамъияти калон; механизми махсуси ташаккули элита; нақши баланди идеология.
Ташаккули ҳама гурӯҳҳои сиёсию иҷтимоӣ, умуман, ва зубдагони сиёсӣ, махсусан, ба чанд омил вобастааст:
-васеъгии базаи иҷтимоии шахсони амалисозандаи интихоб;
-меъёр ва тартиби интихоби зубдагон. 
Ин ду омил вобаста ба шароити иқтисодию сиёсӣ, вазъи рӯҳии ҷамъиятӣ, дараҷаи камолоти касбию фарҳангӣ мазмунашон дар ҳар кишвар тағйир меёбад. Таҷрибаи таърихии халқҳои ҷаҳон собит кардааст, ки ҳалли бисёр масъалаҳо, аз ҷумла ташаккули зубдагони сиёсӣ ба режими сиёсии ҳукмрон зич вобастааст. Барои ҳамин мазмуни омилҳои дар боло ишорашуда ва режими сиёсӣ дар ташаккули зубдагони сиёсӣ ду тамоилро ба вуҷуд овардааст:
1. Тамоили механизми пӯшидаи ташаккули зубдагони сиёсӣ, ки базаи иҷтимоияш хеле танг буда, чун қоида асосан вай аз ҳисоби доираи шахсони ҳукмрон ва доираи селекторҳо ташаккул меёбад.
Ин тарзи ташаккули зубдагони сиёсӣ асосан хоси давлатҳои дорои режимҳои сиёсии авторитарӣ ва тоталитарӣ буда, ба он дохил шудани гурӯҳи нави зубдагон аз ҳисоби дигар гурӯҳҳои иҷтимоӣ имконнопазир аст. 
2. Тамоили дуюм хилофи тамоили якум буда, доираи васеи интихобкунандагон, раванди ошкоро (шафоф)-и интихоб, имконияти даъво кардан барои ишғоли мансаб, ба таври рақобатӣ интихоб шудан, ба сифатҳои шахсии интихобшаванда эътибори ҷиддӣ доданро дар бар мегирад. Чунин тарзи интихобот имкон медиҳад, ки воқеан ҳам беҳтарин ашхоси аз ҷиҳати илму фарҳанг ва ахлоқи ҳамида ба идора кардани ҷамъият ҷалб карда шаванд. Дар ташаккули инкишофи демократии зубдагон он чиз ҷолиби диққат аст, ки дар зинаҳои поёнии идоракунии давлат нисбат ба зинаи миёнаю олӣ намояндагони доираҳои васеи иҷтимоӣ иштирок менамоянд.
Дар зинаи миёнаю олӣ бошад ин доира танг гашта, аксар он аз ҳисоби доираи зубдагони сиёсии мақоми аввал ташаккул меёбанд. Барои ҳамин ҳам зубдагони дараҷаи олӣ бештар барои ҳифзи манфиатҳои доираи хеш ҷадал менамояд.

	Ҳайати зубдагони сиёсӣ. Масъалаи дигаре, ки барои сиёсатшиносони муосир муҳим аст, ин сохтори зубдагони сиёсии муосир аст. Зубдагони сиёсӣ ҳамон гурӯҳи сардорони сиёсиеанд, ки қарорҳои сиёсиро дар ҳаёт амалӣ месозанд. Вобаста ба ҳаҷми иҷронамоии ваколатҳо сиёсатшиноси Ҳинд П.Шарон зубдагони сиёсиро ба се гурӯҳ ҷудо намудааст. 1.Зубдагони олӣ, 2. Зубдагони миёна. 3. Зубдагони маъмурӣ.	
    -зубдагони сиёсии олӣ.  Ба он ҳамон роҳбароне мансубанд, ки мавқеи стратегӣ дошта, дар қабули қарорҳо нақши муҳим доранд. Ба ин гурӯҳ президент, ашхоси дастгоҳи президент, сарвазир, император, шоҳ ва атрофиёнашон, роҳбарони ҳукумат, аъзои мақомоти олии судӣ, роҳбарони ҳизбҳои бонуфуз, спикерҳои парламентӣ, роҳбарони фраксияҳои калони парламон дохил мешаванд;
      -ба зубдагони миёна онҳое, ки дар органҳои интихобӣ интихоб мешаванд, депутатҳо, зубдагони минтақавӣ, пешвоёни ҳизбҳои сиёсӣ ва ташкилоти ҷамъиятӣ ва ба зубдагони маъмурӣ аъзоёни ҳукумат ва табақаи болои хизматчиёни давлатӣ шомиланд;
      -зубдагони маъмурӣ- аз табақаи олии хизматчиёни давлатии вазифаи калидӣдошта дар дастгоҳи маъмурӣ гирд оварда мешавад, ташаккул меёбад.
	Типҳои зубдагон. Зубдагонро аз рӯи намояндагии иҷтимоӣ ва баҳамякҷояшавии гурӯҳӣ: ба олӣ ва паст; тарзи ташаккулёбӣ ва бахамякҷояшавӣ: кушодаю пӯшида; аз рӯи соҳаи иҷрокунии муваққатию таъсир ва хусусияти ҳокимият: васеъ ва маҳдуд; аз рӯи тарзи пайдоишу сохтори ҳокимият: ягонаи муассисӣ, ҳамрайъӣ, абстрактӣ ва сохтори ҳокимият: тимократӣ, олигархӣ, пешбаранда, демократӣ ҷудо мекунанд.

